
КОМИ РЕСПУБЛИКАСА ПРАВИТЕЛЬСТВОЛÖН
ШУÖМ

Коми Республикаса туй агентство йылысь 

положение вынсьöдöм йылысь

Коми Республикаса Оланподувлöн 90 статьяса мöд юкöнлöн 7 пункт, «Коми Республикаса олöмö пöртысь власьт органъяс йылысь» Коми Республикаса Оланпаслöн 18 статьяса 2 юкöнлöн 7 пункт вылö подуласьöмöн да «Коми Республикаса олöмö пöртысь власьт органъяслöн тэчас йылысь» Коми Республикаса Оланпаслöн 1 статья серти Коми Республикаса Правительство шуис:

Вынсьöдны Коми Республикаса туй агентство йылысь положение содтöд серти.

Коми Республикаса Юралысь                                                  В. Торлопов

Сыктывкар

2005 вося февраль 7 лун

16 №

Вынсьöдöма

Коми Республикаса Правительстволöн

(содтöд)

Коми Республикаса туй агентство йылысь

положение

I. Панас

1. Коми Республикаса туй агентство (водзö – Агентство) лоö Коми Республикаса туй овмöсöн веськöдлöм кузя Коми Республикаса олöмö пöртысь уполномочитöм органöн, кодi нуöдö Коми Республика мутасын туй овмöс юкöнын государственнöй политика да аслас компетенцияын государствосянь веськöдлысьöн.

2. Аслас уджын Агентство мыджсьö Россия Федерацияса Оланподув, федеральнöй оланпасъяс да Россия Федерацияса мукöд нормативнöй правовöй акт вылö, Коми Республикаса Оланподув, Коми Республикаса оланпасъяс да Коми Республикаса мукöд нормативнöй правовöй акт, а сiдзжö тайö Положение вылö.

3. Агентство нуöдö ассьыс уджсö кыдзи веськыда, сiдзи и олöмö пöртысь власьт федеральнöй органъяскöд, олöмö пöртысь власьт федеральнöй органъяслöн мутас органъяскöд, Россия Федерацияса субъектъяслöн олöмö пöртысь власьт органъяскöд, Коми Республикаса олöмö пöртысь власьт органъяскöд, меставывса асвеськöдлан органъяскöд, общественнöй котыръяскöд да мукöд организациякöд öтвылысь.

Агентстволöн эмöсь мутасса органъяс, кодъяс Коми Республикаса каръясын да районъясын вöчöны Агентстволöн компетенцияö пыран государственнöй удж.

4. Агентство лоö юридическöй кывкутысьöн, сылöн эм лицевöй тшöт казначейство органъясын да банк учреждениеясын мукöд тшöт,  Коми Республикаса государственнöй канпаса да аслас ним вылын коми да роч кывъясöн печать да бланкъяс, мукöд печать, штамп да бланк.

5. Агентство сьöмöн могмöдсьö Коми Республикаса республиканскöй бюджетысь.

6. Агентстволöн места: Сыктывкар, Морозов улича, 115а керка.

II. Агентстволöн полномочиеяс

7.  Агентство олöмö пöртö татшöм полномочиеяс:

1) сöвмöдö да бурмöдö Коми Республикаса государство киын кутан öтув вöдитчан автомашина туйяс (водзö – автомашина туйяс), туй овмöсöн веськöдлан линейнöй базаяс, кыпöдö транспортно-эксплуатационнöй позянлун да бурмöдö автомашина туйяс Коми Республика социально-экономическöя сöвмöдан планъяс серти;

2) юклö колана ногöн Коми Республикаса республиканскöй бюджетысь сьöм, мый веськöдöма туй овмöс сьöмöн могмöдöм вылö, да видзöдö сiйöс мог серти видзöм бöрся;

3) юклö колана ногöн субвенцияясöн (субсидияясöн) федеральнöй бюджетысь воöм да туй овмöс сьöмöн могмöдöм вылö веськöдöм сьöм да видзöдö сiйöс мог серти видзöм бöрся;

4) котыртö автомашина туйяс видзöм, дзоньталöм да стрöитöм кузя удж да видзöдö сы бöрся, а сiдзжö государствосянь примитö туй уджъяс;

5) котыртö Агентстволöн мутас органъяслысь удж да могмöдö техника боксянь;

6) кыскö да видзö Коми Республикаса туй овмöс сöвмöдöм вылö сьöмöн могмöдан небюджетнöй источникъяс кыскöм да видзöм;

7) лöсьöдö да пыртö колана ногöн Коми Республикаса Правительстволы видлалöм вылö оланпас балаяс да мукöд нормативнöй правовöй акт, лэдзö колана ногöн Агентство компетенциялöн могъяс кузя правовöй актъяс, а сiдзжö методическöй да инструктивно- техническöй документъяс да мукöд нормативно-техническöй документация;

8) примитö мераяс, медым котыртны автомашина туйяс кузя безöпаснöя да мытшласьлытöг транспортöн ветлöм;

9) лоö государственнöй заказчикöн проектно-изыскательскöй уджъяс, стрöитчöм, выльмöдöм, дзоньталöм котыртiгöн, автомашина туйяс, туй стрöйбаяс да öнiя автомашина туйяс видзигöн;

10) котыртö колана ногöн государственнöй заказ иналöм вылö конкурсъяс да дасьтö конкурснöй документация законодательстволöн корöмъяс серти, могмöдö конкурснöй комиссиялысь удж;

11) кырымалö Агентстволöн могъяслы да туй овмöс юкöнын государственнöй корöмъяслы колана вузöс вайöм, удж вöчöм, услугаяс сетöм, научнöй да туялан удж нуöдöм вылö государственнöй контрактъяс;

12) могмöдö Коми Республикаса туйяслысь нормативнöй техническöй дасьлунсö водзö вылö да вося прогнозъяс серти автомашина туйяслысь контроль, паспортизация, найöс техническöя видлалан, диагностируйтан да испытайтан быд сикас формаясöн;

13) лöсьöдö да примитö транспортно-эксплутационнöй дасьлун кыпöдöм да автомашина туйяс бурмöдöм кузя, миянöс кытшалысь гöгöртас видзöм, автомашина туйясöн вöдитчысьяслысь ветлöдлöм котыртöм да туй условиеяс йылысь юöртöм кузя мераяс;

14) нуöдö юридическöй кывкутысьяскöд да торъя йöзкöд автомашина туйяс сöвмöдöм кузя öтувъя удж, планируйтö да котыртö наука боксянь да туялан да опытно-конструкторскöй удж;

15) вöчö экспертнöй донъялöм да сетö автомашина туйяс видзöм, дзоньталöм, выльмöдöм да стрöитöм кузя уджъяс нуöдны право вылö помшуöм;

16) лöсьöдö да пыртö автомашина туйяс вывтi ветлöдлöм котыртан система;

17) примитö стрöитны, выльмöдны да дзоньтавны помалöм автомашина туй участокъяс;

18)  разрешитö испытайтны автомашина туйяс вылын машинаяс да механизмъяс, нуöдны спортын ордйысьöмъяс, тренировкаяс;

19) пыртö туйбердса полоса лöсьöдан да сыöн вöдитчан правилöяс йылысь вöзйöмъяс;

20) котыртö автомашина туйясöн мынтысьöмöн вöдитчöм йылысь вöзйöмъяс дасьтöм;

21) дасьтö автомашина туйяс видзöм, дзоньталöм, выльмöдöм да стрöитöм кузя водзö вылö да дыр кадся уджтасъяс;

22) вынсьöдö автомашина туйяс дзоньталöм да видзöм кузя вося удж лыддьöг;

23) сетö Коми Республикаса Правительстволы автомашина туйяс стрöитан да выльмöдан объект лыддьöгö вежсьöмъяс пыртöм кузя вöзйöмъяс;

24) вöчö автомашина туй вылын лоöмторъяслысь анализ, сы лыдын сы кузя, мый йитчöма абу бур туй условиеяскöд, да лöсьöдö тайö условиеяссö артмöдысь помкаяс бырöдöм кузя мераяс;

25) учитывайтö да прогнозируйтö автомашина туйяс вылын ветлöм;

26) видзöдö колана ногöн автомашина туйяс видзöм кузя правилöяс да автомашина туйясöн вöдитчан правилöяс пыдди пуктöм бöрся, сы лыдын сьöкта бöрся, сетö колана ногöн ыджыд да сьöкыд груз новлöдлöм вылö мынтысяна разрешение;

27) сетö Коми Республикаса Правительстволы вынсьöдöм вылö автомашина туйяс кузя сьöкыд груз новлöдлöмысь мынтысян ставка;

28) вынсьöдö автомашина туйяс кузя сьöкыд груз новлöдлан методика да вöчö рöштшöт;

29) примитö автомашина туйяс кузя ветлыны недыр кежлö дугöдлöм либö дугöдöм йылысь решение, котыртö индöм образеца пропускъяс серти автотранспортлысь ветлöм;

30) нуöдö автомашина туйяслысь учёт, туйдорса полосаöн да отвод полосаöн му участокъяс пыртöмöн;

31) дасьтö автомашина туйяс лыддьöгö вежсьöмъяс да содтöдъяс пыртöм йылысь вöзйöмъяс да пыртö найöс Коми Республикаса Правительстволы видлалöм вылö;

32) колана ногöн участвуйтö страхуйтöмын Коми Республикаса государственнöй эмбур киын автомашина туйяс, техническöй средствояс, производственнöй базаяс да мукöд эмбур, мый колö Агентстволысь удж олöмö пöртöм вылö;

33) планируйтö да олöмö пöртö Коми Республикаса туй овмöсын уджалысь кадръясöс велöдöм, выльысь велöдöм да налысь тöдöмлунъяс кыпöдöм;

34) олöмö пöртö автомашина туйяслысь мобилизуйтан дасьлун кузя мероприятиеяс, а сiдзжö туй овмöс объектъяс вылын виччысьтöмторъяс да неминуча вöсна артмöм лоöмторъяс бырöдöм кузя мероприятиеяс;

35) котыртö колана ногöн Коми Республикаса районъясын да каръясын Агентстволысь мутас органъяс, сетö налы автомашина туйясöн веськöдлан удж вöчöм вылö правояс да могъяс;

36) вынсьöдö мутасъяслöн автомашина туйяс да на дорö стрöйбаяс стрöитöм, выльмöдöм, дзоньталöм, видзöм вылö, а сiдзжö линейнöй база объектъяс, кодъяс могмöдсьöны сьöмöн Коми Республикаса республиканскöй бюджетлöн средствоясысь да федеральнöй бюджетысь субвенцияясöн да субсидияясöн воöм средствоясысь, стрöитöм, выльмöдöм да дзоньталöм вылö проектно-сметнöй документация, а сiдзжö сэтчö вежсьöмъяс да содтöдъяс;

37) разрешитö вöдитчыны автомашина туйяслöн отвод полосалöн муöн да гöгöртасöн, сынöд гöгöртасöн сы весьтын кутшöмкö объектъяс иналöм могысь, а сiдзжö вомöнавны да йитны на дорö мукöд киын кутысьлысь автомашина туйяс, кöрт туйяс да мукöд коммуникация;

38) участвуйтö законодательство серти абу коммерческöй организацияяс да ассоциацияяс (союзъяс) котыртöмын да налöн уджын;

39) дорйö аслас компетенцияын государственнöй гуся юöр видзöм;

40) могмöдö Агентстволысь мобилизуйтан дасьлунсö, а сiдзжö видзöдö да координируйтö сыöн нуöдан организацияяслысь мобилизуйтан дасьлун кузя удж;

41) законодательство серти веськöдлö организационно-методическöя, координируйтö да нуöдö контроль Коми Республикаса ведомствоувса государственнöй öтувъя предприятиеяслöн да Коми Республикаса государственнöй учреждениеяслöн уджöн;

42) индö чинö да мездö чинысь Коми Республикаса государственнöй öтувъя предприятиеяслысь юрнуöдысьясöс, кырымалö, вежлалö да дугöдö накöд уджалан сёрнитчöмъяс государственнöй эмбурöн веськöдлысь органкöд да Коми Республикаса Правительствоöн уполномочитöм Коми Республикаса олöмö пöртысь власьт мукöд органкöд либö Коми Республикаса государственнöй органкöд сöгласуйтöмöн сэки да  пöрадок серти, кыдзи урчитöма Коми Республикаса Правительствоöн законодательство серти;

43) вынсьöдö автомашина туйяс йылысь юöр лыддьöг, кодi лыддьыссьö конфиденциальнöй юöрöн;

44) вöчö мукöд удж аслас полномочиеяс серти да Россия Федерацияса законодательство да Коми Республикаса законодательство серти.

III. Агентстволöн правояс да могъяс

8. Индöм удж юкöнын полномочиеяс олöмö пöртöм могысь Агентстволöн эмöсь татшöм правояс:

1) лöсялана ногöн корны да босьтны государственнöй власьт органъяссянь, меставывса асвеськöдлан органъяссянь, организацияяссянь, документъяс да юöр, кутшöмъяс колöны Агентстволöн комепетенцияö пырысь могъяс кузя решениеяс примитöм вылö;

2) юöртны юридическöй кывкутысьяслы да торъя йöзлы Агентстволöн компетенцияö пырысь могъяс кузя;

3) кыскыны колана ногöн индöм удж юкöнын могъяс решитöм вылö научнöй да мукöд организацияöс, учёнöйясöс да специалистъясöс;

4) котыртны сöвещайтчан да экспертнöй органъяс (сöветъяс, комиссияяс, группаяс, коллегияяс) индöм удж юкöнын, медым могмöдны öдйö да бура Агентстволы сетöм полномочиеяс;

5) кутны небюджетнöй тшöтъяс коммерческöй банкъясын;

6) петкöдлыны Коми Республикаса Правительстволöн тшöктöм кузя Агентстволöн компетенцияö пырысь могъяс кузя регионкостса да войтыркостса тшупöдын Коми Республикалысь интересъяс;

7) лоны петкöдлысьöн туй вылын лоöмторлысь, авариялысь, разрушениелысь да автомашина туйяс вылын мукöд нелючкилысь помка корсигöн законодательствоöн уполномочитысь органъясöн действиеяс вöчöм дырйи;

8) экспертъясöн донъявны техника боксянь автомашина туйяс, туй вылын нелючкияслысь помкаяс да факторъяс.

IV. Агентстволысь удж котыртöм

9. Агентствоöн юрнуöдö веськöдлысь, кодöс индö чинö да мездö чинысь Коми Республикаса Юралысь.

10. Агентствоöн веськöдлысь юрнуöдö Агентстволöн став уджнас, уджалö öткöн веськöдлан принцип серти, ачыс кывкутö Агентстволы сетöм полномочиеяс збыльмöдöмысь.

11. Веськöдлысьлöн эм куим сiйöс вежысь, сы лыдын öти медводдза, кодъясöс Агентствоöн юрнуöдысьлöн вöзйöм серти индö чинö да мездö чинысь Коми Республикаса Юралысь. 

Агентствоса веськöдлысьöс вежысьяс уджалöны Агентство нимсянь дöверенносьт серти веськöдлысьöн индöм право да могъяс серти.

Кор веськöдлысьыс отпускын, командировкаын, висьö да с.в., сiйöс вежö да тырвыйö пöртö олöмö сылысь могъяссö Агентствоса веськöдлысьöс медводдза вежысь.

12. Агентствоöн юрнуöдысь:

 уджалö Агентство нимсянь дöверенносьттöг, петкöдлö сiйöс став государственнöй да ёрд органын, меставывса асвеськöдлан органъясын, организацияясын;

юклö могъяссö аслас вежысьяс костын;

веськöдлö законодательство серти материальнöй да финансöвöй озырлунöн, мый сетöма колана ногöн Агентстволы;

вынсьöдö Агентстволысь тэчас, штатнöй расписание, а сiдзжö сiйöс видзöм вылö Коми Республикаса республиканскöй бюджетын артыштöм бюджетнöй ассигнованиеяс серти рöскод смета;

вынсьöдö Агентстволысь да Агентствоса мутас органлысь тэчаса юкöдувъяс йылысь положениеяс;

босьтö да мездö колана ногöн Агентствоса мутас органъясöн веськöдлысьясöс;

босьтö удж вылö да мездö уджысь Агентствоса уджалысьясöс, примитö Агентствоса да мутас органса уджалысьясöс ошкан мераяс да дисциплинарнöя мыждан мераяс йылысь решение;

решайтö государственнöй служба йылысь законодательство серти Агентствоын государственнöй служба нуöдöмкöд йитчöм могъяс;

лэдзö приказъяс, тшöктöмъяс да инструкцияяс Агентстволöн компетенцияö пырысь могъяс кузя;

вöчö мукöд мероприятие Коми Республика мутасын туй овмöсöн государственнöя веськöдлöм могысь;

дасьтö да пöртö олöмö государственнöй да коммерческöй гусятор видзöм кузя мероприятиеяс.

Вудж. Ануфриева, 11 304 пас


